
ਭਾਸ਼ਾ
				
		
	
				
				    
ਨਿਗਰਾਨੀ ਰੱਖੋ
				
		
	
				
				    
ਸੋਧੋ
				
		




				

			

			
				ਇਹ ਸਫ਼ਾ ਪ੍ਰਮਾਣਿਤ ਹੈ


ਉਮਰੀ ਬਾਝ ਗਿੱਧਾ ਨੀ ਪੈਂਦਾ 

ਆਊ ਤਾਂ ਪੈ ਜਾਊ ਪੂਰੀ 

ਰਾਣੀ ਕੁੜੀ ਨੂੰ ਸੱਦਾ ਭੇਜੋ 

ਜਿਹੜੀ ਨਿੱਤ ਮਲਦੀ ਕਸਤੂਰੀ 

ਪੰਜ ਸੇਰ ਮੱਠੀਆਂ ਖਾ ਗਈ ਹੁਕਮੀ 

ਕਰੇ ਨਾ ਸਬਰ ਸਬੂਰੀ 

ਬਾਂਦਰ ਵਾਂਗੂੰ ਟੱਪਦੀ ਮਾਲਣ 

ਖਾਣ ਨੂੰ ਮੰਗਦੀ ਚੂਰੀ 

ਲੱਛੀ ਆਈ ਨਹੀਂ-

ਨਾ ਪੈਂਦੀ ਗਿੱਧੇ ਵਿੱਚ ਪੂਰੀ

ਹੁਮ-ਹੁਮਾ ਕੇ ਕੁੜੀਆਂ ਆਈਆਂ 

ਗਿਣਤੀ 'ਚ ਪੂਰੀਆਂ ਚਾਲੀ 

ਚੰਦੀ, ਨਿਹਾਲੋ, ਬਚਨੀ, ਪ੍ਰੀਤੋ 

ਸਭ ਦੀ ਵਰਦੀ ਕਾਲੀ 

ਲੱਛੀ, ਬੇਗਮ, ਨੂਰੀ, ਫਾਤਾਂ 

ਸਭ ਦੇ ਮੂੰਹ ਤੇ ਲਾਲੀ 

ਸਭ ਤੋਂ ਸੋਹਣੀ ਭੈਣ ਪੰਜਾਬੋ 

ਓਸ ਤੋਂ ਵਧ ਕੇ ਜੁਆਲੀ 

ਗਿੱਧਾ ਪਾਓ ਭੈਣੋ-

ਹੀਰ ਆ ਗਈ ਸਿਆਲਾਂ ਵਾਲੀ

ਸਾਡੇ ਪਿੰਡ ਦੇ ਮੁੰਡੇ ਦੇਖ ਲਓ 

ਜਿਉਂ ਟਾਹਲੀ ਦੇ ਪਾਵੇ 

ਕੰਨੀਦਾਰ ਉਹ ਬੰਨ੍ਹਦੇ ਚਾਦਰੇ 

ਪਿੰਜਣੀ ਨਾਲ ਸੁਹਾਵੇ 

ਦੁੱਧ ਕਾਸ਼ਣੀ ਬੰਨ੍ਹਦੇ ਸਾਫੇ 

ਉੱਡਦਾ ਕਬੂਤਰ ਜਾਵੇ 

ਮਲਮਲ ਦੇ ਤਾਂ ਕੁੜਤੇ ਪਾਉਂਦੇ 

ਜਿਉਂ ਬਗਲਾ ਤਲਾ ਵਿੱਚ ਨ੍ਹਾਵੇ 

ਗਿੱਧਾ ਪਾਉਂਦੇ ਮੁੰਡਿਆਂ ਦੀ-

ਸਿਫਤ ਕਰੀ ਨਾ ਜਾਵੇ

